
MOLIYAVIY QARORLAR QABUL 
QILISHDA KORPORATIV 

AXBOROTLARNING 
MUHIMLIGI

Radjabova Dildora Atoevna
Oʻzbekiston Respublikasi 

Bank moliya akademiyasi magistranti

Annotatsiya: Mazkur maqolada davlat ishtirokidagi korxonalar faoliyatini amalga oshirishda axborot shaffofligi, korporativ 
veb-saytni yuritishning dolzarbligi tahlil qilingan. Buxoro viloyatidagi davlat korxonalari misolida davlat ishtirokidagi korxo-
nalarda veb-saytlarning yuritilishi hamda ularda zaruriy ma'lumotlarning joylashtirilishi tahlil qilingan.

Kalit soʻzlar: davlat ishtirokidagi korxona, korporativ axborot, korporativ veb-sayt, shaffoflik,  ijro organi.
Abstract: This article analyzes the relevance of information transparency and maintaining a corporate website in daily 
activity of state owned enterprises. Using the example of state enterprises of the Bukhara region, the management of 
websites and the placement of necessary information on corporate websites of state enterprises was analyzed.

Key words: state-owned enterprise, corporate information, corporate website, transparency, executive board.
Аннотация: В данной статье анализируется актуальность информационной прозрачности и ведения корпоратив-
ного сайта при осуществлении деятельности государственных предприятий. На примере государственных пред-
приятий Бухарской области было проанализировано ведение веб-сайтов и размещение необходимой инфор-
мации на корпоративных сайтах государственных предприятий.

Ключевые слова: государственное предприятие, корпоративная информация, корпоративный сайт, прозрачность, 
исполнительный орган.

K I R I S H
Ma’lumki, qaror qabul qilish jarayoni muayyan ma’lumotlarning tahliliga asoslanadi. Moliyaviy qarorlarni 

qabul qilishda muayyan jismoniy yoki yuridik shaxs uchun bozorga oid ma’lumotlar juda dolzarb ahamiyat kasb 
etadi.

Axborotlarning nafaqat mavjudligi, balki ularning koʻlami va sifatida bevosita qaror qabul qilish jarayoniga 
hamda qabul qilingan qaror oqibatida vujudga keladigan iqtisodiy naf darajasiga ta’sir etadi.

Oʻzbekiston iqtisodiyotiga investisiyalarni keng miqyosda jalb etish uchun davlat ishtirokidagi korxonalar 
muhim yoʻnalish boʻlib xizmat qiladi. Davlat ishtirokidagi korxonalar toʻgʻrisidagi korporativ axborotlarning osh-
koraligi, ularning tushunarli tarzda va doimiy ravishda berib borilishi nafaqat chet ellik investorlar uchun muhim, 
balki har bir fuqaro tomonidan davlat resurslarining samarali ishlatilishi ustidan jamoatchilik nazoratini ta’min-
lash uchun ham dolzarb ahamiyat kasb etadi.

M A V Z U G A  O I D  A D A B I Y O T L A R  S H A R H I
Koʻplab xorijlik olimlar korporativ axborotlarni ochiqlashning mazkur korxona qiymatiga ijobiy ta’sirini oʻr-

ganishgan va tasdiqlashgan. Nemis olimlari Goncharov I., Werner J.R., Zimmermann J. kabilar tomonidan olib 
borilgan tadqiqot axborotni ochiqlash tartibiga muntazam rioya etgan nemis kompaniyalari aksiyalari narxi qol-
ganlarga nisbatan yuqori boʻlishini koʻrsatgan [1]. Amerikalik Patel S.A., Dallas G. fikricha, shaffoflik kompaniya 
aksiyalarining bozor qiymatini oshiradi [2, 3].

Mazkur masala mahalliy olimlar tomonidan koʻp tahlil qilinmagan. Professorlar S. Elmirzaev,  
B. Toshmurodova va boshqalarning asarlarida oʻxshash mavzular oʻrganilganligini koʻrish mumkin.

T A D Q I Q O T  M E T O D O L O G I YA S I
Maqolada taqqoslash, umumlashtirish, istiqbolli prognozlashtirish, sabab-oqibat aloqadorligi kabi usul-

lardan foydalanilgan.

T A H L I L  V A  N A T I J A L A R
Oʻzbekiston Respublikasi Prezidentining 2014-yil 7-apreldagi “Oʻzbekiston Respublikasida investisiya iqlimi 

va ishbilarmonlik muhitini yanada takomillashtirishga doir qoʻshimcha chora-tadbirlar toʻgʻrisida” PF-4609-son 
Farmoniga koʻra, aksiyadorlik jamiyatlarida korporativ boshqaruvni takomillashtirish, shuningdek, qimmatli 
qogʻozlar bozorini yanada rivojlantirish maqsadida Vazirlar Mahkamasining 2014-yil 2-iyuldagi “Aksiyadorlik 
jamiyatlarida korporativ boshqaruv tizimini yanada takomillashtirish chora-tadbirlari toʻgʻrisida”gi 176-son qarori 
qabul qilingan [4].

Qarorga muvofiq davlat ishtirokidagi aksiyadorlik jamiyatlari tomonidan oʻz veb-saytida joylashtirilishi 
majburiy boʻlgan tashkiliy, korporativ, moliyaviy va jamoatchilik uchun zarur boʻlgan boshqa ma’lumotlar toifasi 
koʻrsatilgan.

Vazirlar Mahkamasining 2021-yil 19-fevraldagi 81-son qarori bilan tasdiqlangan “Davlat ishtirokidagi xoʻ-
jalik jamiyatlari hamda davlat unitar korxonalarining rasmiy veb-saytlariga qoʻyiladigan talablar toʻgʻrisida”gi 
nizomga koʻra, doimiy ravishda choraklik va yillik davriylikda joylashtirilishi majburiy boʻlgan ma’lumotlar davlat 
ishtirokidagi korxonalar uchun talab sifatida belgilangan[5].

Jumladan, davlat ishtirokidagi korxonalarning rasmiy veb-saytida quyidagilar:
guruhlar boʻyicha joylashtirilgan axborot tasniflangan holda qulay va oddiy interfeys;
korxona rasmiy veb-saytining foydalaniladigan interfeysi unda joylashtirilgan axborotning tuzilishi toʻgʻrisi-

dagi koʻrgazmali tasavvurni, boʻlimlar va sahifalarga darhol va mantiqli oʻtishni ta’minlashi kerak;
korxona bilan qayta aloqa bogʻlash imkoniyati;
joylashtirilgan axborotni arxivlashtirish, tiklash va takrorlash imkoniyati;
elektron pochta vositasida hamda yangilashlar va yangiliklarni etkazib berishning ommabop avtomat-

lashtirilgan formatlari vositasida rasmiy veb-saytning yangilanishlariga yozilish imkoniyati boʻlishi kerak.
Davlat ishtirokidagi korxonalarning rasmiy veb-saytida joylashtirilgan axborotdan uning tomonidan bazaviy 

axborot xizmatlari koʻrsatilishi doirasida foydalanish erkin va bepul boʻlishi kerak.
Shu bilan birga, davlat ishtirokidagi korxonalarning veb-saytlari mavjudligi va ularning faoliyati Buxoro 

viloyati misolida tahlil qilinganda faqat 5 ta korxonada veb-sayt faoliyat koʻrsatayotganligi aniqlandi [6].

1-jadval. Veb-saytida korporativ axborotlar joylashtirish boʻyicha talabga rioya etayotgan aksiyadorlik jamiyatlari.

Korxona nomi Aksiyador, muassis Davlat ulushi 
miqdori Korporativ veb-sayt

“Buxoroneftgazavtonakl” AJ Davlat aktivlarini boshqarish 
agentligi 51 bngat.uz

“Buxoro Agroklaster” MChJ Buxoro viloyati hokimligi 99,32 https://agroklaster.uz/ 
korporativ.html

“Xoʻjaijahon savdo kopleksi” AJ Buxoro viloyati hokimligi 57,91 gijsavdokom.uz

“Buxoro agro erkin iqtisodiy zona” 
DK Vazirlar Mahkamasi 100 https://buxoro-agro.uz/

“Olot neft va gaz qidiruv 
ekspedisiyasi” MChJ

Davlat aktivlarini boshqarish 
agentligi 100 https://olotngqe.uz/

Mazkur korxonalarning veb-saytida joylashtirilgan axborotlar mazmuni jihatidan Vazirlar Mahkamasi qaro-
rida belgilangan talablarga javob berishi oʻrganilda:

1. “Buxoroneftgazavtonakl” AJ tomonidan – korxonalar va ularga qarashli korxonalarning nosohaviy 
aktivlari, ijro organining samaradorligi, boshqaruv va nazorat organlariga toʻlangan ragʻbatlantirish miqdorlari 
toʻgʻrisidagi ma’lumotlar veb-saytida mavjud emasligi;

2. “Buxoro Agroklaster” MChJ tomonidan – rivojlanish strategiyalari, korxonaga qarashli nosohaviy aktivlar 
mavjudligi, xaridlar toʻgʻrisidagi ma’lumotlar, ijro organining samaradorligi, korporativ boshqaruv tizimining 
baholash natijalari, affillangan shaxslar bilan tuzilgan bitimlar boʻyicha ma’lumotlar mavjud emasligi;

3. “Xoʻjaijahon savdo kopleksi” AJ, “Buxoro agro erkin iqtisodiy zona” DK, “Olot neft va gaz qidiruv ekspe-
ditsiyasi” MChJ tomonidan yuqorida koʻrsatilgan axborotlarning birortasi joylashtirilmaganligi aniqlandi.

Shuningdek, tahlil jarayonida 2024 yil boshida “AKTni rivojlantirish markazi”, “Buxara–siti”, “Uy-joylarni 
hisobga olish”, “Buxorotexnopark”, “G`ijduvon erkin iqtisodiy zona direksiyasi” kabi davlat korxonalarida,  
“Gʻijduvon dehqon bozori”, “Buxoro markaziy dehqon bozori” aksiyadorlik jamiyatlarida va “Buxoro shifokori 

gazetasi”, “Buxoro qishloq xo‘jaligi mahsulotlarini ulgurji sotish bozor” mas’uliyat cheklangan jamiyatlarida veb-
sayt mavjud boʻlsada umuman faoliyat koʻrsatmasligi ma’lum boʻldi.

Ushbu jarayon mazkur korxonalarda moliyaviy resurslardan samarali foydalanish, samarali boshqaruv 
qarorlarini qabul qilish boʻyicha jamoatchilik nazorati imkonini bermaydi, investisiyaviy jozibadorligiga salbiy 
ta’sir koʻrsatadi.

X U L O S A  V A  T A K L I F L A R
Mamlakatimizda iqtisodiyotda davlat sektori ulushini keskin qisqartirish, davlat ishtirokidagi korxonalar 

faoliyatining samaradoriligini oshirish va shaffofligini ta’minlash boʻyicha keng koʻlamli ishlar olib borilmoqda. 
Bunda davlat korxonalari ustav kapitalidagi davlat ulushini sotish, ularning faoliyatiga xorijiy yoki mahalliy ham-
korlarni jalb qilish mazkur korxonalar faoliyatini shaffoflikni ta’minlamasdan amalga oshirib boʻlmaydi.

Ayrim holatlarda jamiyatning korporativ veb-saytini yaratish, doimiy yangilab borish va saqlash xarajatlari 
davlat ishtirokidagi korxonalar uchun qoʻshimcha xarajatlarni vujudga keltirib, moliyaviy qiyinchiliklar tugʻdirishi 
mumkin. Bu esa davlat ishtirokida tijorat xususiyatidagi korxonalarni saqlashni yana bir bor tanqidiy koʻrib chiq-
ishni taqozo etadi.

